
mamma mia

eviva l’auto
da Fadrina Hofmann Estrada

Ün auto es schon alch grondius! Impustüt 

cun uffant e chan. Eu nu sa gnanca plü da 

m’imaginar che stantus cha quai d’eira da via-

giar cun mezs publics cun poppin, bagagl ed 

ün chan nervus dal travasch. O lura da trans-

portar adüna tuot il cuf fin pro la staziun.

Ma uossa: ir pro lauto reservà pro Mobility 

(fich racumandabel per tuot quels chi nun 

han ils raps per ün agen auto e lessan listess 

restar mobils: www.mobility.ch), montar il 

Maxi Cosi (per laïcs: Quai es ün sezzin per 

poppins fin ca. ün on) sül sez davo da l’auto, 

e stressar a la fin finala pro’l retuorn per chi 

nu’s vegna massa tard e’s paja multa. Na, 

uschè ün auto es genial! 

Pigliain il cas nomer 1) Famiglia Estrada less ir 

a nodar i’l bogn da famiglia a Zernez. I voul: 

süaintamans per trais persunas, chotschas da 

bogn per trais persunas, shampoo, crema, pet-

tan, alinas, giovarets, pezs, büschmainta per 

müdar, marenda, bavrondas – ed ün grond 

«chargiavalischs».

E quia il cas nomer 2) Luan va quatter davo-

mezdis l’eivna cun grond plaschair al circul 

d’uffants. Oramai chi dà üna simila instituzi-

un pel mumaint be ad Ardez, 10 kilometers 

davent da Scuol, til maina sia mamma mincha 

di pro seis pitschens cumpogns. Quai sun 10 

minuts per mincha traget, 20 minuts trans-

port mincha di. Cun mezs publics vessa uras, 

oramai cha’ls bus van be üna jada l’ura.

Cas nomer 3) Schurnalista Fadrina ha abunà 

quatter gazettas. Mincha di survain ella bleras 

chartas cun invids a differentas occurrenzas. 

La fin da l’eivna as rechatta ün grond mantun 

palperi in piertan. I dà be ün lö chi ramassa 

palperi a Scuol e quel as rechatta da tschella 

vart dal cumün. Co rivess quist grond man-

tun dad A a B, scha Fadi nu vess ün stupend 

combi d’üna marca svedaisa? L’auto n’haja 

pür daspö ün pêr mais. Vairamaing nun è’l 

gnanca meis, vairamaing esa eir ün luxus 

d’avair ün auto e da til dovrar suvent be per 

üna persuna. Mo hei, sainza auto est pers in 

Engiadina! E hei, id es simplamaing schmaladi 

cumadaivel dad esser talmaing independenta 

- impustüt cun uffant e chan.

Fadrina Hofmann Estrada (27) è schurnalista e 
mamma. En sia columna rapporta ella da las stentas 
e da las bellezzas da ses mintgadi cun Luan – e cun 
l’auto. 

Coldplay en il Stade de Suisse a Berna. 
Tge novitad che quai è stada. Dad els 
vegn detg ch’els sajan la meglra band 
da stadion dal preschent. E lura anc a 
Berna. Uau. Per mintga cor che adura 
musica è quai in must d’als pudair 
vesair. 

40’000 aspectaturs han ils organisaturs spe- 

tgà ils 2 da settember. 40’000 aspectaturs, co 

pomai vegn tanta glieud transportada al Stade 

de Suisse? Mo sin via n’è quai betg pussai-

vel. Perquai han las Viafiers federalas svizras 

stuì organisar ils uraris dals trens gia in mez 

onn ordavant. Tranter Turitg, Basilea, Berna 

e Genevra han els mess en varsaquants trens 

spezials ch’èn girads tranter mezdi fin mesa-

notg. (Surtut ils trens da mesanotg èn stads 

plains, da quai però pli tard dapli.) Era jau 

sun viagià cun ils meds da transport publics. 

L’unic problem che jau hai gì era quel da 

stuair seser tranter dus classas secundaras 

ch’eran gist stadas sin in viadi. Quai po esser 

stentus, sch’in vul avair per ina mes’ura ses 

ruaus. Però arrivà a Berna, ed al Stade de 

Suisse, era quella mes’ura senza ruaus stada 

emblidada e la concentraziun era gia focusada 

sin la gervosa, sin mes collegas e sin Coldplay. 

Nus essan pir entrads en il stadion cura che 

la band australiana Howling Bells ha sunà e 

pudevan per l’ina admirar la culissa specta-

culara e per l’autra cumenzar la battaglia per 

in plaz giu en la fulla che lascha guardar sin 

il palc. Suenter ina mes’ura vain nus però 

stuì acceptar: nus essan stads memia tard. A 

l’entschatta era quai anc in motiv per avair in 

pau nauscha luna, cura che Coldplay ha però 

cumenzà a sunar ses emprims tuns è quella 

luna sa transfurmada en ina spirala da givels, 

sbratgs e sentiments da pudair sgular. (E quai 

n’era en mintga cas betg anc il resultat da la 

gervosa.) 

Omagi al King of Pop
Quai che Coldplay ha lura mussà als aspecta-

turs èn stadas 2 uras musica e show grondiu-

sa. Els han fatg il spagat tranter ils tocs eufo-

rics da las emprimas plattas ed ils tocs novs 

che stiran cun els adina dapli musica da pop. 

«In my place», «Clocks», «Speed of Sound», 

«Viva la vida» u «Yellow»: tut ils gronds hits 

han els sunà sin il palc ch’era ornà cun la 

musica

40’000 aspec-
taturs ed anc 
dapli plievgia
da H.

cumandanta da la Revoluziun dal fanadur, in 

purtret surdimensiunà dal romanticher fran-

zos Eugène Delacroix, il medem purtret sco 

sin il cover da la nova CD. 

E gist cura ch’il tschiel sur Berna ha per in 

curt mument dà il sentiment ch’el saja fidaivel 

a Coldplay, cumenza la chanzun dal musical 

american «Singing in the rain» a resunar en 

il stadion. Coldplay svanescha ed il tschiel 

entschaiva a bragir. Pauc temp pli tard cum-

paran ils quatter musicists englais sin in palc 

amez il stadion, han partì la plievgia cun ils 

aspectaturs ed han cumenzà lur highlight da 

la saira: ina freestyle session da 10 minutas, 

tranter auter cun ina versiun da «Billie Jean» 

à la Coldplay amez millis da glischs. Il tschiel 

n’è betg pli sa remess da bragir ed ha anc 

ina giada procurà per in surrir per ils 40’000 

aspectaturs inclusiv Chris Martin. Gist quel 

mument cura che Chris ha chantà «…thun-

der and lightning» ha dà en in chametg var 50 

meters davent dal stadion. Quella casualitad 

è stada l’ultim punct culminant dal concert 

avant ch’ils Englais han prendì cumià cun in 

«we see us in a few years». 

Las 23:30 èsi lura ì en in tren ch’era uschè 

plains che nus ans avain stuì seser per terra 

en l’emprima classa vers chasa. Bolivia-Style 

total, però uschè tuttina, perquai ch’ils pur-

trets da shows da glisch spectacularas e tgiral-

las da palpiri sgulantas ans han accumpagnads 

fin en letg.

H. aka Adrian Stecher (23) è student da las scien- 
zas da medias e communicaziun a Friburg. Il plaschair 
per la musica al ha gia tschiffà d’uffant. Per las PUNTS 
va el a la tschertga da novas bands naziunalas ed 
internaziunalas e rapporta da concerts, albums ed 
experientschas fatgas cun la musica. Per il Radio 
Rumantsch moderescha Adrian tranter auter mintga 
segunda sonda la parada da hits.

Questa primavera ha la GiuRu re-
tschiert l’invitaziun al surfexchange a 
Skelde el sidost dil Danemarc. 

Ils 31 da fenadur 2009 essan Annatina, Pia, 

Ursina, Sandro, Oliver ed jeu parti cul tren 

encunter nord – tuts tschun entscheviders – 

tuts tschun aunc mai stai sin in’aissa da surf.

Sper la GiuRu ein aunc treis ulteriuras 

organisaziuns da minoritads separticipa-

das agl exchange: la minoritad croata ord il 

Burgenland, ils Arumuns ord Rumenia ed ils 

vischins dils Danes, l’uniun SDU, la minori-

tad danesa en Tiaratudestga. Duront in’entira 

jamna havein nus astgau guder la bial’aura 

alla riva dalla mar digl ost, la biala survesta sin 

ers da garnezi e sin rodas da vent.

Per rapportar dapli da nossas activitads el 

Danemarc suondan uss entgins extracts en 

fuorma d’in glossari.

Contact
Il contact denter las uniuns da giuventetgna 

ei buns. Mintg’onn s’entaupan representants 

dallas singulas uniuns ad in seminari d’atun 

ed in seminari da Pastgas.

Exchange
In exchange vul dar la pusseivladad a persu-

nas giuvnas che fan part ad in’uniun da giu-

ventetgna, sco la GiuRu, da s’entupar cun 

autras giuventetgnas europeicas. In tal brat 

ei in liug ideal per emprender d’enconuscher 

novas culturas, nova glieud, lur opiniuns e lur 

ideas.

Experientscha
Entupar differenta glieud ord differentas parts 

dall’Euorpa ei in’experientscha tut specia-

la. Tier talas sentupadas sco il surfexchange 

s’entaupa buca mo giuventetgna, mobein 

culturas, meinis e valurs da tuttas sorts. Ins 

entaupa persunas ch’ins entupass schiglioc 

mai ni silmeins buc aschi tgunsch.

HAK
Il HAK (Hrvatski akademski klub – kroa-

tischer Akademikerklub), in’organisaziun 

cumparegliabla culla GiuRu, promova il 

lungatg e la cultura croata ell’Austria, Ungaria 

e Slovachia. Els fan medemamein part 

aua da sal, ers da garnezi  
e mulins da vent
da Sereina Nay

dall’organisaziun europeica per giuventetgnas 

minoritaras, YEN/JEV. Quater persunas da 

lur organisaziun han priu part agl exchange a 

Skelde.

Nordschleswig
Nordschleswig senumna il territori dalla 

minoritad tudestga Junge Spitzen el sid dil 

Danemarc. Skelde, nua che havein passentau 

nossa jamna da surf, sesanfla era ella regiun 

da Nordschleswig.

GiuRu
La GiuRu promova cunzun il contact denter 

la giuventetgna romontscha e sustetgn pro-

jects culturals. Leutier fa la GiuRu era part 

dall’organisaziun europeica per giuventetgnas 

minoritaras, YEN/JEV. Aschia han commem-

bers dalla GiuRu la pusseivladad da vegnir en 

contact cun autras organisaziuns minoritaras 

ed aschia era prender part da lur exchanges.

Youth in action
Il post da coordinaziun svizra cul program 

Youth in action sustegn giuventetgna svizra 

el scomi cun autras giuventetgnas dalla Svizra 

ni digl exteriur. La GiuRu ha medemamein 

retschiert il sustegn da Youth in action per 

prender part al surfexchange, denton era gia 

avon per l’organisaziun da lur agen exchange 

(snowexchange).

Il surfexchange 2009 a Skelde

